
E a propria dappocaggine a l’exempio

Da fede ô l’appoggiava de Mosè,

Che mentre combatteiva contro l’empio

Amalecita a truppa de Giosuè,

Retiôu in sce ûn monte (non avendo un tempio)

Co-e brasse a l’aia ô supplicava ô Re

Celeste a dâghe grazia de fâ in quello

Giorno d'ommi idolatri ûn gran maxello.

Coscì dixeiva ô bon Paolotto; e quando

Pe comodo da cûa (comme ordinava

Rodrigo) in Gexa Federico, Ovando,

Bovadilla e Roldan se trasportava,

Pregôu ciù votte ô fratte venerando

Inesorabilmente ô ricûsava

D’asciste Federico, che ferio

A morte, zà da-i meghi ô l’ëa spedio.

E questo pe raxon, che ô coscenzioso

Moralista spagnollo ô l'ëa convinto,

Che Federico ô foîse ûn scandaloso,

Anzi ûn scominigôu pe aveî dipinto

Ne-i affreschi, ne-i quæ de l’inzegnoso

Pittô l'estro e ô pennello ô s’ëa distinto,

E Selvagge cö peto e-e spalle nûe

E i fratti a moddo de caregatûe.


26

Ch’ô zûe primma, esclamava ô pio Spagnollo,

Ch’ô mettiâ, se ô no mêue, pe lavâ ô brûtto

Scandalo a-e donne indiañe ûn sciallo a-ô collo,

E ô scassiä i fratti, che fan rie, do tûtto...

Ma ognûn façendo allôa, comme se ûn sciollo

Parlasse, ûn fattoriso e stando mûtto,

Rauso e scandalizzôu lê ô se n’andava

E a-i trei giudiçi iniqui ô s’accostava.

